
    Azərbaycan Respublikasının Prezidenti
cənab İlham Əliyev demişdir: “Səhiyyə sis-
teminin təkmilləşdirilməsi bizim üçün prioritet
məsələdir. Çünki insan sağlamlığı hər bir
cəmiyyət, hər bir dövlət üçün əsas məsələdir”.
Bu gün Naxçıvan Muxtar Respublikasında
səhiyyə sisteminin təkmilləşdirilməsi və in-
kişafı əsas məsələlərdəndir. Xüsusilə sakinlərin
hərtərəfli tibbi xidmətlə təmin edilməsi dövlət
siyasətinin əsasını təşkil edir.
    Dekabrın 1-də muxtar respublikanın səhiyyə
müəssisələrinə 17 təcili tibbi yardım avtomobili
verilmişdir.
    Naxçıvan Muxtar Respublikası Ali
Məclisinin Sədri Vasif Talıbov bu münasibətlə
keçirilən tədbirdə iştirak etmişdir.
    Naxçıvan Muxtar Respublikasının səhiyyə
naziri Niyazi Novruzov çıxış edərək demişdir
ki, aparılan ardıcıl tədbirlər tibbi xidmətin sə-
viyyəsini xeyli yüksəltmiş və əhalinin sağ-
lamlığının qorunması işində əsaslı dönüş ya-
ranmışdır. Səhiyyə sisteminin maddi-texniki
bazasının gücləndirilməsi və müasir standartlara
uyğunlaşdırılması məqsədilə avadanlıq və tex-

nikaların alınması işi ilbəil davam etdirilir,
kadr hazırlığına xüsusi diqqət göstərilir. Ya-
radılan şəraitin və görülən qabaqlayıcı tədbir-
lərin nəticəsidir ki, pandemiyanın muxtar res-
publikada geniş yayılmasının qarşısı alınmışdır.
Bu gün Ali Məclis Sədrinin tapşırığı ilə səhiyyə
müəssisələrinə alınmış yeni təcili tibbi yardım
avtomobillərinin təqdimatı da bu istiqamətdə
görülən işlərin davamı, vətəndaşların sağlam-
lığına göstərilən qayğının əyani ifadəsidir. Ni-
yazi Novruzov yaradılan şəraitə görə səhiyyə
işçiləri adından minnətdarlıq etmişdir.
    Naxçıvan Muxtar Respublikası Ali
Məclisinin Sədri Vasif Talıbov çıxış edərək
demişdir: Muxtar respublikada səhiyyə sahə-
sində görülmüş işlər icbari tibbi sığortanın
tətbiqinə şərait yaratmış, tibbi xidmətin sə-
viyyəsi yüksəlmiş, səhiyyə xidməti hər bir
vətəndaş üçün əlçatan olmuşdur. Yaradılan
şəraitin nəticəsidir ki, pandemiya ilə mübarizə
tədbirləri muxtar respublikada mütəşəkkil
təşkil olunmuşdur. Belə ki, həkim hazırlığı
və maddi-texniki təminat gündəlik müraciət

edən xəstələrin müalicəsinin hərtərəfli təşkilinə,
mövsümi xəstəliklərin qarşısının alınmasına,
peyvəndlərin vaxtında vurulmasına və digər
səhiyyə xidmətlərinin göstərilməsinə imkan
verdi. Bütün bunlar böyük nailiyyətlərdir. 

    Ali Məclisin Sədri demişdir: Hər bir ölkə
üçün ən vacib məsələ insanların həyatının
qorunmasıdır. Bu gün ölkəmizdə ən qiymətli
sərvətimiz olan insanların həyatının qorunması,
onların sağlam yaşayışlarının təminatı diqqətdə
saxlanılır, səhiyyə inkişaf etdirilir. Bu tədbir-
lərin tərkib hissəsi olaraq muxtar respublikada
da qarşıya qoyulan vəzifələr uğurla yerinə
yetirilir. Artıq muxtar respublika əhalisi tibbi

sığortadan yararlanır. İstər ucqar dağ kəndlə-
rində, istərsə də şəhər mərkəzlərində səhiyyə
müəssisələri üçün lazımi şəraitin yaradılması,
tibbi avadanlıqların quraşdırılması, həkim
hazır lığı və profilaktik tədbirlərin görülməsi

muxtar respublikada mövsümi xəstəliklərin
yayılmasının qarşısını almışdır. 
    Qeyd olunmuşdur ki, pandemiya dövründə
əhaliyə evlərdə səhiyyə xidmətinin göstəril-
məsinə ehtiyac yaranmışdır. Məhz muxtar
respublikada virusun qarşısının alınmasının
bir səbəbi də evlərdə karantin rejiminin tətbiqi
və müalicənin təşkili olmuşdur. Bunun üçünsə
lazımi maşınlar və avadanlıqlar lazımdır. Son

2 il ərzində muxtar respublikanın səhiyyə
müəssisələrinə tələbata uyğun təcili tibbi yar-
dım maşınları verilib. Bu gün isə növbəti av-
tomobillər təqdim olunur. Səhiyyə işçiləri
bunlardan səmərəli istifadə etməli, xəstələrin
evdə müalicəsi və xəstəxanalara vaxtında çat-
dırılması düzgün təşkil olunmalıdır. 
    Ali Məclisin Sədri muxtar respublikada
pandemiya ilə mübarizədə iştirak edən bütün
həkimlərə və tibb işçilərinə, baytarlıq təbabəti
xidmətinin və hüquq-mühafizə orqanlarının
əməkdaşlarına təşəkkürünü bildirmiş, birgə
fəaliyyətin davam etdirilməsinin əhəmiyyətini
vurğulamışdır. 
    Sonra avtomobillərin açarları təqdim olun-
muş, yeni alınmış təcili tibbi yardım avto-
mobillərinə baxış olmuşdur.
    Məlumat verilmişdir ki, səhiyyə müəssi-
sələri üçün alınan “Mersedes” və “Fiat Ducato”
markalı təcili tibbi yardım avtomobilləri ilkin
tibbi müdaxilə və reanimasiya tədbirlərinin
aparılması üçün lazımi avadanlıqlarla təchiz
edilmişdir. Avtomobillərin salonunda daşınan
xəstənin rahatlığı və müdaxilələrin keyfiyyətlə

aparılması üçün havalandırma, havaqızdırıcı,
kondisioner, oksigen və işıqlandırma sistemləri
quraşdırılmışdır. Təcili tibbi yardım avtomo-
billəri xəstələnmə və travmalarda yerində ilk
tibbi yardımın göstərilməsində və ağır hallarda
tibbi müdaxilə altında xəstələrin yüksək ixti-
saslaşmış səhiyyə müəssisələrinə rahat da-
şınmasında mühüm rol oynayacaqdır. Yeni
avtomobillərin Naxçıvan Şəhər Təcili Tibb
Mərkəzinə, Diaqnostika Müalicə Mərkəzinə,
Naxçıvan Muxtar Respublika Xəstəxanasına,
Əziz Əliyev adına Mərkəzi Uşaq Xəstəxana-
sına, Naxçıvan Muxtar Respublikası Kardioloji
Mərkəzinə, rayon mərkəzi və sahə xəstəxa-
nalarına verilməsi nəzərdə tutulmuşdur.
    Naxçıvan Muxtar Respublikası Mərkəzi
Xəstəxanasının baş həkimi Zəbur Bağırov
yaradılan şəraitə görə səhiyyə işçiləri adından
minnətdarlıq etmiş, bundan sonra da əhalinin
sağlamlığının keşiyində duracaqlarını
bildirmişdir.

Naxçıvan Muxtar Respublikası
Ali Məclisinin mətbuat xidməti

Muxtar respublikanın səhiyyə müəssisələrinə yeni təcili tibbi yardım avtomobilləri verilib

    Dekabrın 1-də  “FAW Group Corporation”
şirkətinin nümayəndə heyəti Naxçıvan Muxtar
Respublikasına səfəri çərçivəsində yerli istehsal
məhsullarının sərgiləndiyi Naxçıvan Biznes
Mərkəzi ilə tanış olub. Tanışlıq zamanı nü-
mayəndə heyətinə məlumat verilib ki, mərkəz
muxtar respublikanın biznes mühitinin və is-
tehsal imkanlarının nümayişi, təbliği baxı-
mından mühüm rola malikdir. Burada qurulan
pavilyonlarda müxtəlif növ ərzaq və sənaye
məhsulları, əl işləri haqqında məlumat alan
nümayəndə heyəti yüngül və ağır sənaye, av-
tomobil sənayesi və digər sahələrin məhsulları
ilə, muxtar respublikanın ixrac potensialı ilə
xüsusilə maraqlanıb.
    Sonra Naxçıvan Biznes Mərkəzinin kon-
frans zalında iqtisadiyyat naziri Tapdıq Əliyev
“FAW Group Corporation” şirkətinin MDB
və Asiya ölkələri departamentinin rəhbəri
Sun Veinin başçılıq etdiyi nümayəndə heyəti
ilə görüşüb. Görüşdə çıxış edən iqtisadiyyat
naziri qonaqları salamlayıb, Naxçıvan Muxtar
Respublikasının sosial-iqtisadi inkişafı barədə
məlumat verib, iqtisadi əlaqələrin genişlən-
dirilməsi potensialını vurğulayıb.
    Sənaye sahəsində əlaqələrdən danışan nazir
Tapdıq Əliyev “FAW Group Corporation”
şirkəti ilə Naxçıvan Avtomobil Zavodu arasında
uğurlu əməkdaşlığın olduğunu vurğulayıb,
bu əməkdaşlığın müsbət nəticələrindən danışıb.
Bildirib ki, Naxçıvan Avtomobil Zavodunun
əsası 2006-cı ildə qoyulub, 2009-cu ilin may
ayında Pekində keçirilən Çin-Azərbaycan
biznes-forumu çərçivəsində Naxçıvan Avto-
mobil Zavodu və Çinin “CHONGQING LIFAN
INDUSTRY (GROUP) IMP. & EXP. CO.,
LTD.” Avtomobil Korporasiyası arasında
əməkdaşlıq sazişi imzalanıb. Zavod 2010-cu
il yanvarın 11-də istismara verilib. Zavodun
ümumi istehsal gücü ildə 5000 avtomobildir.

2010-cu ildən istifadəyə verilən Naxçıvan
Avtomobil Zavodunun yaradılmasına ötən
dövr ərzində Sahibkarlığın İnkişafı Fondu tə-
rəfindən dövlət maliyyə dəstəyi göstərilib. 
     Əməkdaşlığın genişləndirilməsinin yeni iş
yerlərinin açılmasına imkan yaratdığını qeyd
edən nazir məlumat verib ki, 2019-cu ilin
aprel ayından Naxçıvan Avtomobil Zavodu
“Cahan Holdinq” Kommersiya Şirkətləri İtti-
faqının tərkibinə daxil edildikdən sonra müəs-
sisədə kompleks tədbirlər həyata keçirilib.
Belə ki, “Cahan Holdinq” Kommersiya Şir-
kətləri İttifaqının rəhbəri Vüqar Abbasov və
rəhbərlik etdiyi nümayəndə heyəti 2019-cu il
avqustun 25-dən sentyabrın 1-dək Çin Xalq
Respublikasına işgüzar səfəri çərçivəsində nü-
mayəndə heyəti tərəfindən Çinin “Lifan İn-
dustrial Group”, “FAW İndustrial Group” və
digər böyük avtomobil istehsalçıları ilə danışıqlar
aparıb, əməkdaşlıq əlaqələrinin daha da ge-
nişləndirilməsi yolları müzakirə edilib.
    Məlumat verilib ki, Çinin “FAW İndustrial
Group” avtomobil istehsalçısı ilə bağlanmış
müqaviləyə əsasən zavodda yeni brend olan
“FAW” avtomobillərinin istehsalına başlanılıb.
Ötən dövr ərzində zavod tərəfindən 55 ədəd
“FAW” markalı avtomobil istehsal edilərək
satışa verilib.

    Nazir “FAW Group Corporation” şirkətinin
avtomobil sahəsində böyük təcrübəsinin ol-
duğunu nəzərə alaraq Naxçıvan Avtomobil
Zavodunun fəaliyyətinin genişləndirilməsində
və yeni modellərin istehsalında onları yaxından
iştirak etməyə dəvət edib. 
     “FAW Group Corporation” şirkətinin MDB
və Asiya ölkələri departamentinin rəhbəri Sun
Vei muxtar respublikaya səfərindən məmnun-
luğunu ifadə edib. Rəhbərlik etdiyi şirkətin fəa-
liyyət istiqamətləri barədə məlumat verən Sun
Vei qeyd edib ki, 1953-cü ildə qurulan “FAW”
zavodu Çinin ən qədim avtomobil istehsalçısıdır.
Hazırda “FAW” yüngül, orta və ağır yük ma-
şınları, “SUV” avtomobilləri, avtobuslar və
kiçik vasitələr də daxil olmaqla, altı kateqoriyalı
avtomobillər istehsal edir. Şirkət 2017-ci ildə
3 milyon avtomobil istehsal edib. Sun Vei iki
şirkət arasında əməkdaşlığın genişləndirilməsi
üçün potensialı diqqətə çatdırıb və bildirib ki,
işgüzar səfər şirkətin muxtar respublikanın
biznes və investisiya imkanları ilə daha yaxından
tanış olması üçün yaxşı fürsətdir.
    Görüşdə “Cahan Holdinq” Kommersiya
Şirkətləri İttifaqının rəhbəri Vüqar Abbasov
muxtar respublikada həyata keçirilən iqtisadi
islahatlar barədə məlumat verib, muxtar res-
publikanın xarici investisiyalar üçün cəlbedici
olduğunu, dövlət tərəfindən tətbiq edilən
dəstək mexanizmlərinin xarici investorlar
üçün əlverişli imkanlar yaratdığını diqqətə
çatdırıb.
    Görüşün sonunda “FAW Group Corpora-
tion” şirkəti ilə əməkdaşlığın genişləndirilməsi
istiqamətləri barədə fikir mübadiləsi aparılıb,
gələcək əməkdaşlıq perspektivləri müzakirə
olunub.

***
    Sun Vei – “FAW Gro-
up Corporation” şirkətinin
MDB və Asiya ölkələri
departamentinin rəhbəri:
– Birinci dəfədir, Naxçı-
vana səfər edirik. Qısa
müddət ərzində muxtar
respublikada fəaliyyət göstərən bir sıra şir-
kətlərdə olduq, istehsal prosesləri ilə maraq-
landıq. Çox müsbət, xoş təəssüratlarımız ya-
randı. Bildiyimiz kimi, “FAW” dünyanın ən
böyük şirkətlərindən biridir. Bizim Naxçıvanda
“Cahan Motors” MMC kimi əla bir tərəfdaşımız
vardır. Artıq bir neçə ildir ki, biz qarşılıqlı
əməkdaşlıq əlaqələrini inkişaf etdiririk. Gələ-
cəkdə də bir sıra layihələr üzrə birgə fəaliy-
yətimizi gücləndirmək istəyirik. Bu baxımdan
Naxçıvanda yüksəkkeyfiyyəti, etibarlılığı, ra-
hatlığı və müasir dizaynı ilə seçilən yeni
model avtomobillərin istehsalını həyata ke-
çirməyi qarşımıza məqsəd qoymuşuq. İnanıram
ki, bu görüşümüz, apardığımız danışıqlar yaxın
zamanlarda öz müsbət nəticələrini verəcək. 
     Onu da deyim ki, muxtar respublika ilə
qısa tanışlıq zamanı Naxçıvan şəhərinin görkəmi,
burada hökm sürən səliqə-sahman, təmizlik
bizə çox müsbət təsir göstərdi. Naxçıvan Biznes
Mərkəzi muxtar respublikanın çox güclü iqtisadi
potensiala malik olduğunu deməyə əsas verir.
İstehsal olunan məhsullar olduqca diqqət çəkici
və ixrac gücünə malikdir. Bütün bu və digər
müsbət amilləri nəzərə alaraq əminliklə, demək
olar ki, mühüm strateji ərazidə yerləşən Nax-
çıvan gələcəkdə iqtisadiyyatın, kənd təsərrü-
fatının, sənayenin bir sıra istiqamətləri üzrə
böyük uğurlara nail olacaq.  

Naxçıvan Muxtar Respublikası
İqtisadiyyat Nazirliyinin mətbuat xidməti

- Nail ƏSGƏROV

“FAW Group Corporation” şirkətinin nümayəndələri ilə
görüş keçirilib

     Son illərdə isə payız-qış mövsü-
münü mütəşəkkil keçirmək üçün bir
sıra digər tədbirlərin görülməsi diqqət
mərkəzinə çəkilib. Belə ki, hər il
Naxçıvan Muxtar Respublikasında
bu məsələ ilə əlaqədar müşavirə ke-
çirilir, aidiyyəti qurumlar qarşısında
müvafiq tapşırıqlar qoyulur. Builki
müşavirədə də digər təşkilatlarla ya-
naşı, rayon icra hakimiyyətlərinə də
tapşırıqlar verilib. Bununla əlaqədar
olaraq Ordubad rayonu ilə əlaqə sax-
ladıq. Öyrəndik ki, rayonda bu məsələ
diqqət mərkəzində saxlanılaraq bir
sıra məqsədyönlü tədbirlər həyata ke-
çirilib. Məlumat üçün bildirək ki,
rayon üzrə hazırda yeni tikililərlə bir-
likdə 130 müasirtipli istilik sistemi
fəaliyyət göstərir. Onlardan 88-i qa-
zanxanatipli, 42-si isə kombitipli
istilik sistemləridir. O cümlədən Kom-
munal Müəssisələri Kombinatı tərə-
findən 9 qazanxana vasitəsilə 15 bi-
nada 414 mənzil istiliklə təmin olunub.
Həmin qazanxanalara baxış keçirilib
və nasazlıqlar aradan qaldırılıb.
    Təhsil sahəsi üzrə 37, idarə, müəs-
sisə və təşkilatlarda 63, kənd və
xidmət mərkəzlərində 21, hazırda
tikintisi davam edən Vələver, Dırnıs,
Kələki və Unus kənd xidmət və
kənd mərkəzləri istifadəyə verildik-
dən sonra orada 25 müasir istilik
sistemi fəaliyyət göstərəcək. 
    Ordubad Rayon Mərkəzi Xəstə-
xanası, onun əhatə etdiyi səhiyyə
müəssisələrində mövsümlə əlaqədar
bir sıra tədbirlər görülüb. Rayon
Mərkəzi Xəstəxanası, 12 həkim am-
bulatoriyası kombi sistemi ilə, Biləv

və Gənzə kənd həkim ambulatori-
yaları və 15 feldşer-mama məntəqəsi
yeni tikilmiş binalarda mərkəzləş-
dirilmiş istilik sistemi ilə təmin edilib. 
    Rayonun Mədəniyyət Şöbəsinin
tabeliyində fəaliyyət göstərən qu-
rumlarda mövsümlə bağlı çətinliklər
olmayacaq. Əvvəlcədən həyata ke-
çirilmiş və keçirilməkdə olan təd-
birlər belə deməyə tam əsas verir.
     Rayon Elektrik Şəbəkəsi tərəfindən
payız-qış mövsümünə hazırlıqla əla-
qədar rayon ərazisində texniki itkinin
aşağı salınması məqsədilə 1 trans-
formator dövrədən açılıb, böyük gücə
malik 5 transformator aşağı güclü
transformatorlarla əvəz edilib, yük-
lərinin bərabər bölünməsi üçün təd-
birlər görülüb. 19 transformator ya-
rımstansiyası əsaslı təmir edilib. Unus-
Pəzməri 10 kilovoltluq hava xəttində
əsaslı təmir işləri aparılıb, Tivi 10 ki-
lovoltluq hava xəttində istismar müd-
dəti başa çatmış 18 elektrik dayağı
yeniləri ilə əvəz olunub. Kələki kən-
dində də 0,4 kilovoltluq hava xəttində
əsaslı təmir işləri aparılıb. Rayonda
mövcud olan bütün transformatorlara
texniki baxış keçirilib. Dövrədən çı-
xarılan transformatorlar Culfa trans-
formator sexində əsaslı təmir edilib.
Enerji israfçılığının və elektrik ener-
jisindən qanunsuz istifadə hallarının
qarşısının alınması üçün aid orqanlarla
birlikdə reydlər keçirilib, qanunsuzluq
aşkarlanmayıb. Əhalini dayanıqlı və
normal elektrik enerjisi ilə təmin
etmək məqsədilə lazım olan hər cür
mal-material əldə olunub, işçilər möv-
sümi geyimlərlə təmin ediliblər.

    Rayonda qaz təchizatının daha
da yaxşılaşdırılması üçün Dəstə,
Aşağı Əndəmic və Nüsnüs kəndlə-
rində yeni QPŞ-lər qoyulub, Dəstə
kəndinin böyüklüyü nəzərə alınaraq
“Dəstəbaşı” adlanan ərazidə yeni
qaztənzimləyici qovşaq quraşdırılıb.
Qrunt sularının gölləşərək magistral
qaz kəmərinə verdiyi ziyanın qar-
şısını almaq məqsədilə Aza və Düy-
lün kəndləri ərazisində magistral
xəttin yeri dəyişdirilib, dayanıqlığı
daha da artırmaq məqsədilə Dəstə-
Ordubad arası sahədə 2 kompensator
quraşdırılıb, Ordubad şəhərində qaz

təchizatının dairəvi sistemə keçi-
rilməsi başa çatdırılıb. Rayon əra-
zisində həyata keçirilən abadlıq-
quruculuq işləri ilə əlaqədar bəzi
qaz xətləri yenidən çəkilib. Rayonun
şəhər və kəndlərində daşıyıcı və
paylayıcı qaz xətlərində təmir bərpa
işlərinin aparılması, korroziyaya
uğrayan qaz borularının dəmir və
polietilen borularla əvəz olunması
məqsədilə, ümumilikdə, 15334 metr
yeni qaz xətti çəkilib. Daxil olan
müraciətlərə əsasən 48 mənzil,
4 obyekt qazlaşdırılıb. Qışa hazırlıqla

əlaqədar qaz təsərrüfatına aid istis-
marda olan daşıyıcı, paylayıcı qaz
kəmərləri və onların üzərində olan
açarlara, həmçinin siyirtmələrə, qaz-
tənzimləyici şkaflara, binadaxili
5695 qaz avadanlığına texniki baxış
keçirilib, aşkar edilən nöqsanlar
aradan qaldırılıb. Qaz itkisi olan
istiqamətlərin müəyyən edilməsi,
onları yaradan səbəblərin aradan
qaldırılması üçün təxirəsalınmaz iş-
lərin görülməsi ilə əlaqədar 387
sızma bərpa olunub. İstismar müd-
dəti başa çatmış 71 qaz sayğacı ye-
niləri ilə əvəz edilib, sayğaca mü-
daxilənin qarşısının alınması məq-
sədilə intensiv reydlər keçirilib. 

    Ordubad Rayon Rabitə İdarəsi
36 ATS-lə rayon əhalisinə xidmət
göstərir. Bu ATS-lərin 33-ü kəndləri,
3-ü isə şəhəri əhatə edir. 
    İdarə tərəfindən istismarda olan
generatorlar, stabilizatorlar, gərginlik
releləri saz vəziyyətə gətirilib, ge-
neratorlar üçün yanacaq ehtiyatı ya-
radılıb. Rayon Elektrik Şəbəkəsi ilə
daimi əlaqə saxlamaqla elektrik ve-
rilişi ilə bağlı bütün məsələlər əv-
vəlcədən razılaşdırılıb. Mövsümlə
əlaqədar olaraq idarənin avtoma-
şınlarına texniki baxış keçirilib.
    Rayonun Yuxarı Əndəmic, Aşağı

Əndəmic, Behrud, Yuxarı Əylis,
Aşağı Əylis, Düylün, Dırnıs, Gi-
lançay, Sabirkənd, Üstüpü, Dəstə,
Gənzə, Vənənd, Vələver, Ağrı, Aza,
Xanağa, Nüsnüs, Kələki, Pəzməri,
Unus, Azadkənd və Dizə kəndlərində
yeni dayaqlar basdırılıb, bəzi da-
yaqların yeri dəyişdirilib. 15 abonent
qutusu quraşdırılıb, müxtəlif məsa-
fələrə kabellər dartılıb, istismara ya-
rarsız kabellər çıxarılıb. 
    Rabitə İdarəsi müasir qazanxana
sistemi ilə təchiz olunub, ocaqçıların
təlim kursunda iştirakları təmin edi-
lib. Mövsümlə əlaqədar əlavə ehtiyat
hissələri alınıb. 
     Rayonun yol təsərrüfatında xeyli

iş görülüb. Belə ki, kənd əhalisinin
rayona gediş-gəlişini təmin etmək
məqsədilə yollar daim saz vəziyyətdə
saxlanılır və gündəlik nəzarət olunur.
Dağlıq ərazilərdə yerləşən avtomobil
yolları uçqunlardan təmizlənib, su -
ötürücü qurğuların giriş-çıxışları açılıb.
Bist-Ələhi yolunda texnika vasitəsilə
hamarlanma işləri həyata keçirilib, 
     Aza-Ordubad-Kotam, Qoşadizə,
Aza-Biləv-Parağa, Biləv-Tivi-Bist
yollarında da təmir işləri həyata ke-
çirilib, Dəstə-Vələver yolunda sel yu-
muş hissələr hamarlanıb, yollarda
siqnal dirəkləri bərkidilib, təhlükəsizlik

tədbirləri görülüb. Gənzə, Biləv-
Parağa kənd yoluna səth emalı verilib.
Güclü sel nəticəsində dəymiş ziyanın
aradan qaldırılması məqsədilə Dırnıs
kəndində 7 körpü tikilib. Azadkənddə
65 poqonometr uzunluğunda körpü,
Qoşadizə-Sabirkənd arası çay üzərində
piyadalar üçün 100 poqonometr uzun-
luğunda olan körpü təmir edilib. 
    Mövsümün mütəşəkkil keçiril-
məsi məqsədilə mexanizator və fəh-
lələr üçün isti paltarlar, mexanizm
və maşınlar üçün ehtiyat hissələri
və təkər alınıb, 80 kubmetr şor qum
tədarük edilib. Rayonun digər müəs-
sisələrində də mövsümlə əlaqədar
binalarda əsaslı və cari təmir işləri
aparılıb, qapı-pəncərələr və dam ör-
tükləri saz vəziyyətə gətirilib, qa-
zanxanalarda olan bütün çatışmaz-
lıqlar aradan qaldırılıb. 
    Həyata keçirilmiş və keçirilmək-
də olan tədbirlərin təməlində bir
məqsəd dayanır: illərdir ki, mütə-
şəkkilliyi təmin olunmuş qış möv-
sümləri kimi növbəti dövrdə də ra-
yon sakinləri heç bir çətinliklə üz-
ləşməsinlər. Bu işlərin vaxtında və
operativ həyata keçirilməsi özünü
doğrultmaqdadır.

- Muxtar MƏMMƏDOV

Mövsümə hazırlıq işləri uğurla başa çatdırılıb
    Muxtar respublikada illər öncə müxtəlif yanacaq növlərinə olan tə-
ləbatın ödənilməsinin müşkül bir məsələyə çevrilməsini o dövrdə
yaşayanlar yaxşı xatırlayırlar. İnsanların əlacı onsuz da o vaxt yaşıllığı
az olan ərazilərdəki, həyətyanı sahələrdəki meyvə ağaclarına qalmışdı.
Ulu öndər Heydər Əliyevin müdrik siyasətinin muxtar respublikada
dönmədən və böyük ehtiramla həyata keçirilməsi qısa müddət sonra bu
problemi tamamilə aradan qaldırdı. Artıq illərdir ki, hər bir naxçıvanlının
evində fasiləsiz olaraq işıq da var, mavi yanacaq da. 

    Romanda Nizami Gəncəvi surəti mərkəzi yer tutur. Müəllif
Nizaminin həyat və fəaliyyətini müxtəlif dövrlə, xalq həyatı
və məişəti ilə sıx əlaqədə təsvir edib, xalq həyatının geniş
lövhələrini yarada bilib. Buna görədir ki, roman baş qəhrəmanın
adı ilə deyil, əsərdə mühüm yer tutan iki amillə – xalqın
mənəvi və fiziki qüvvəsinin rəmzi olan “Qılınc və qələm”
adlandırılıb. Romanı təhlil edərkən aydın olur ki, ədib xalqın
fiziki gücünü “qılınc”, mənəvi gücünü isə “qələm” kimi
müəyyən edib. Mübarizə, müharibə, üsyan səhnələri hər
yerdə Fəxrəddinin adı ilə bağlıdırsa, onun əsas məsləhətçisi
Nizamidir. Nizami bir şair və söz ustasıdır. Fəxrəddin isə bir
xalq qəhrəmanı. Biri ağlından və qələmindən yaxşı istifadə
edir, digəri isə qılıncda, döyüşməkdə mahirdir.
    Romanın birinci hissəsinin “Xərabat” adlı ilk bölməsində
Nizami dostuna bu sözlərlə xalqın həm qılınc, həm də
qələmə ehtiyacı olduğunu belə ifadə edir: “Hayıf ki, mən
qılınc və mizraq işlətmək işində savadsızam. Buna görə də
sənə bir məsləhət görəcəyəm. İndi ki, qılınc və mizraq işlət-
məyə, ox və kaman işləri ilə məşğul olmağa həvəsin vardır,
onları yaxşı öyrən. Mən də qələm işlərində yüksək mərtəbə
əldə etməyə çalışacağam. Bunların ikisi də bizə lazımdır”.
“Bahar”  adlı  bölmədə o dövrün şairləri Kəmaləddin, Zəhir,
Əbül-Üla  ilə olan söhbətində İlyasın (şairin əsl adı) məziy-
yətləri ortaya çıxır: “Mən elə bir şair olmaq istəyirəm ki,
şeir süfrəmdən minlərcə şairlər qismət aparsınlar. Mən elə
bir əsər yaratmaq istəyirəm ki, məndən sonra gələn şairlər
mənim təsirimdən çıxa bilməsinlər. Mən qorxaq da deyiləm.
Şeirlərimi hər yerdə oxuya bilərəm, lakin hər kəsin yanında
oxuya bilmərəm, çünki hər kəsə hər şey lazım deyil”. “İki
adamın siması bir güzgüdə yerləşə bilməsə də, böyük bir
xalqın mədəni siması bir rübaidə yerləşə bilər. Öz dilində
şeiri olmayan bir xalqın nəyi ola bilər? Bir xalqın dil mədə-
niyyətini yaradan onun ədəbiyyatıdır. Şair həm şairdir, həm
də öz xalqının danışan dili, müdafiəçisidir, dilin varlığını
qoruyan əsgərdir”, – deyən Nizami Gəncəvi şair sözünün
nəyi ifadə etdiyini aydın şəkildə açıqlayır. “Baği –İRƏM”
(qədim Gəncədəki hökumət bağı) adlanan bölmədə şairin
hansı gülü çox sevdiyini bilirik: “Mən daima qərənfil gülünü
sevəcəyəm, qocalsam da bu sevgi qocalmayacaqdır, çünki
qərənfil gülü daima gəncliyin qoxusunu verir”. 
    Roman bir tərəfdən tarixi hadisələrdən bəhs edir; digər
tərəfdən bəzi personajlar arasındakı sevgini ehtiva edir.
Bundan əlavə, davamlı olaraq başqalarına qarşı müxtəlif
hiylələr hazırlayan, fitnə toxumu səpən personajlar diqqəti
çəkir. Nizaminin sevdiyi qız var. Əmir İnancın qızı Qətibənin
cəhdlərinə baxmayaraq, Nizami məhz sevdiyi qız Rəna ilə
ailə qurur. Burada böyük şairin sevgisinə sədaqətini görürük.
“Rəna” adlanan bölmədə Nizami “İnsanlar bir-birini sevmə-
lidirlər. Bunsuz yaşamaq olmaz. Həmcinsinə qarşı sevgi bəs-
ləyənlər və insanların çətinliyə düşdüyünə qeydsiz baxa bil-
məyənlər, insanların ən yaxşısı və mərhəmətlisidir” deməklə
mərhəməti yaradan məfhumun  vicdan və insaf olduğuna,
dünyanın sevgi üzərində qurulduğuna diqqəti çəkir. “Sevgi
fəlsəfəsi yerinə həyat fəlsəfəsi” adlı hissədə isə şair “Arzu
qələbənin zəminəsidir” deməklə “sənətkar olmayan və qali-
biyyət arzusu daşımayan heç bir kəs yoxdur” qənaətinə gəlir
və insanların daim həyat səhnəsində üstün olmaq düşüncəsi
ilə yarışdığını dilə gətirir. Arzu daşıyanları və arzularına nail
olmaq üçün çalışanları bir sənətkar hesab edir.  Dünyaya na-
mütənahi deyənlərin yanıldıqlarını isə belə izah edir: “Nəha-
yətsiz heç bir şey yoxdur. Lakin biz yorulub axıra qədər
gedə bilmədiyimiz yollara nəhayətsiz deməyə adət etmişik”.
    “Fərman-Hümayun” adlı bölmədə xəlifənin zəifləməsi
və Səlcuqların süqutu zamanı yerli idarəçilərin müstəqil
fəaliyyətindən ictimaiyyətin əziyyət çəkdiyi və xalqın üsyan
astanasında olduğu qeyd edilir. “Üsyan üçün, ilk növbədə,
böyük hazırlıq lazımdır”, – deyən Nizami yoldaşı Fəxrəddinə
verdiyi məsləhətlə bunu belə izah edir: “İlk növbədə, xalq
intellektual baxımdan belə bir üsyana hazır olmalıdır. Əvvəlcə
xalqın şüurunda üsyan fikirlərini doğurmaq, sonra isə ona
təkan vermək və təşkilat içərisinə almaq lazımdır”. 
    Məlumdur ki, romanın baş qəhrəmanı olan görkəmli
şair imiz Nizami Gəncəvi bütün əsas əsərlərini fars dilində
yazmışdır. İlk növbədə, dövrün şərtləri bunu tələb edirdi.
Fars dili, xüsusilə sarayda və sarayın görkəmli şəxsləri
arasında ədəbi dil kimi qəbul edilirdi. Müəllif Nizaminin
niyə öz doğma Azərbaycan dilində deyil, fars dilində
yazmasına da toxunur. Digər tərəfdən Nizami də romanda
ərəb və fars hökmdarlarının Azərbaycan dilinə niyə qarşı

olduqlarını belə izah edir: “Təzə xanədan ərəb-fars nüfuzunu
Azərbaycandan qovmaq üçün bizimlə əlbir işləməlidir.
Çünki farslarla ərəblər, birinci növbədə, bizim dilimizi əli-
mizdən almağa çalışırlar. Onlar çox yaxşı bilirlər ki, ana dili
olmayan bir xalqın milli mədəniyyəti də ola bilməz”. 
    “Aran” adlı bölmədə Nizami baş verən hadisələrdən çıxış
yolunu bunda görür: “Hökumət və xanədan dəyişməsilə
məmləkət əhli bir şərtlə barışa bilər. O şərt üsuli-idarənin
dəyişməsindən ibarətdir. Xalqın ruhuna, əzəmətinə, mədəniyyət
və yüksəlişinə uyğun bir üsuli-idarə yaradılmadan xalqın
etimadını qazanmaq olmaz”. “Bizim mübarizəmizin çətinliyi
orasındadır ki, mübarizə apardığımız adam hər bir alçaqlığa
getməyə qabildir. Biz hər nə olursa-olsun, bütün həyasızlıq
və alçaqlıqlara qarşı həqiqətlə müqabilə edəcəyik; indi
məğlub olsaq da, tariximiz qalib çıxacaqdır”. 
    “Leyli və Məcnun” dastanı adlanan hissədə Nizami Gən-
cəvinin bu poemanı necə yazdığını öyrənirik. Şirvan xaqanı
Atabəyə bəslədiyi dostluq duyğularını nümayiş etdirmək
üçün Gəncəyə Nizaminin hüzuruna böyük bir heyət göndərir
ki, möhtərəm şair Leyli və Məcnunun münaqişəsini bir
dastan şəklində yazsın. Lakin şair yazdığı dastanı Azərbaycan
dilində yazmasın, onu yüksək təbəqəyə mənsub bir dildə,
fars dilində yazsın. Bu zaman Nizamini Şirvan sarayında
qalmağa, orada yazıb-yaratmağa çağırırlar. Şair isə qəti
qərarla deyir: “Cahanşümul şair olmaq üçün cahanın hadisələri
içərisindən süzülüb çıxmaq lazımdır. Bir şairin təbi nə qədər
işıqlı olursa-olsun, saray içərisindən bir günəş kimi dünyaya
işıq sala bilməz. Bəzən saray içərisindən doğan günəşlər
geniş təbəqələri işıqlandırmaq qabiliyyətindən məhrum olur.
Çünki camaat öz arasından doğan günəşi sevir”. “Leyli və
Məcnun” adlanan ikinci hissədə Şirvan xaqanı  dastanda bu
misraları oxuyub acıqlanır: 

    Türki sifəti vəfayi mən nist,
    Türkanə sifət səzayi mən nist,
    Çün həlqəyi şah yaft guşəm 
    Əz fil bə dəmağ rəft cuşəm.

    Nizami bu məqamda deyir: “Mən özümdən heç bir şey
əlavə etmədim. Hazırda xaqan nə cəhətə acıqlanırsa, mən də
onun sifarişini aldığım zaman o cəhətə acıqlanmışdım. Çünki
hər kəs üçün öz dili, xalqı və öz ədəbiyyatı müqəddəsdir”.
    Romanın birinci cildində daha çox Gəncə şəhərində baş
verən hadisələrə yer verilir; Nizami daha qabarıqdır.
Müharibə və hakimiyyət mübarizəsinin ön planda olduğu
ikinci cilddə isə Fəxrəddinə daha çox yer ayrılır. Müəllif
oxucunu Gəncə şəhərindən Bağdada, oradan Təbrizə, Hə-
mədana, Naxçıvana aparır; XII əsrdə Azərbaycanda baş
verən tarixi hadisələri romanın dili ilə oxucunun yaddaşına
həkk edir. İkinci hissədə Nizamiyə sui-qəsd hazırlanır. Fəx-
rəddin bu barədə deyir ki, Sultan Toğrulun adamları Nizamini
Gəncədə öldürəcəklər. “Qılınc və qələm” adlanan bölmədə
böyük şair Azərbaycan xalqına müraciətlə deyir: “Zülm və
haqsızlığın yıxa bilmədiyi bir şey varsa, o da şəxsin qəhrə-
manlığıdır. Zülm və haqsızlıq bir çoxlarının milli əzəmətini
sarsıdırsa da, eyni zamanda qəhrəmanların da mübarizə si-
lahını itiləşdirir, onların sinirlərini bərkidir və qəlbində
düşmənə qarşı barışmaz bir fikir doğurur. Dünyada canlı
və cansız hər şey ölümə məhkumdur. Lakin bir xalqın
tarixi və milli əzəməti çürüməz və məhvedilməz bir
cəvahirdir. Cəvahir heç bir zaman çürüməz, o, torpağın
altında da, üstündə də olsa, cəvahirdir. İstilaçıların və müs-
təmləkəçilərin bizi alçaltmaq istəməsi və bizi Şərqin xəri-
təsindən silmək təşəbbüslərinə çox da təəccüb etməməliyik.
Ancaq bunlardan daha alçaq, öz xalqının yüksəkliyini inkar

edənlər və onun böyüklüyünə etina etməyənlərdir. Bu
fikirdə adamların düşmənliyi xarici düşmənlərdən daha
qorxuludur”... “Xalqımızın tarixi igidliklərlə, qəhrəmanlıqlarla
doludur. Vaxtilə ərəblər və farslar bizdən hər bir şeyi aldılar.
Lakin tarixi irsdən ibarət olan milli qüruru və tarixi qəhrə-
manlığı bizim əlimizdən ala bilmədilər”.
    Romanın ikinci hissəsində “Xosrov və Şirin”, “Yeddi

gözəl” və “İsgəndərnamə” poemalarının necə ərsəyə
gəlməsini öyrənirik. “Atabəy Məhəmməd öldürüldü”
adlanan bölmədə oxuyuruq ki, Toğrul şairə məktub
göndərir və ondan “Fərhad və Şirin” dastanını nəzmə
çəkməyi xahiş edir. Qızıl Arslan isə şairə yazdığı məktu-
bunda dastanın sərlövhəsini “Xosrov və Şirin” qoymağı
məsləhət bilir və bunu da Fərhad və Şirin mövzusunun o
qədər də geniş mövzu olmadığı ilə əlaqələndirir. Sonralar
Qızıl Arslan “Xosrov və Şirin” əsərinə görə demişdir:
“Bu, quru bir eşqnamə deyil, mənzum bir siyasətnamədir.
Nizamülmülkün yazdığı “Siyasətnamə” tarix, Nizaminin
nəzmə çəkdiyi siyasətnaməsi isə bir əxlaq dərsidir”. 

     Bütün roman boyu Nizaminin nəsihətləri onu oxuyan hər
kəsə doğru yol göstərir. “Nəsihət” adlanan xüsusi bölmədə
şairin verdiyi nəsihətlər bir daha könlümüzü oxşayır, dünya-
görüşümüzü artırır. Onlardan bir neçəsini təqdim edək: Dünyada
kişi üçün ən həqiqi libas doğruluqdan ibarətdir. İnsanın tərəzinin
gözləri kimi bərabər və düz olması kifayət deyil, qəlbin doğ-
ruluğunu tərəziyə qoymaq lazımdır; Çeşmələrin keçdiyi yollar
təmizlənməzsə, torpağın bəbəyindən sərin sular doğa bilməz.
Buna görə də məmləkətin təzəliyinə mane olan köhnə fikirləri
silmək lazımdır; Qılıncın iti olmalıdır, lakin ehsan verdiyin
dirhəmlərin şəfəqi qılıncların şəfəqindən də parlaq olmalıdır;
Hökmdar tənbəl və zəif olmamalıdır. Hökmdar mərtəbə və
üstünlüyü şəxsən özü üçün yox, xalqı üçün qazanmalıdır;
Dünyanı məzəmmət etməyə haqqımız yoxdur, onu hər kəs öz
şəxsi mənfəəti üçün istifadə etdi. Dünya heç bir kəsə yamanlıq
etməz. Lakin bizim özümüz onu əyri yollara tərəf dartıb
aparırıq; İnsan dünyanı öyrənir, alim ikən savadsız olur; 
    Hökumət və dövlət fəlsəfə ilə idarə oluna bilməz; Hökmdar
bilavasitə xalqı öyrənməlidir. Çünki hökmdarı əhatə edənlər
üçün əhalinin həyatı haqqında ona doğru xəbər vermək
əlverişli deyil...
    Əsərin “Naxçıvan” adlı bölməsində maraqlı faktlar vardır.
Bu hissədə Nizami vəliəhdə deyir: “Hazırlığını gör, yaxın
günlərdə Naxçıvan şəhərinə hərəkət edəcəksən. Naxçıvanlılar
bizimlə həmfikirdirlər. Onlar Eldəniz xanədanının dostlarıdır.
Baban Eldənizin nüfuzu yenə də Naxçıvanda hökm sür-
məkdədir. Babanın dostları yenə də babana bəslədikləri
hörməti onun qəbrinə də bəsləyirlər. Bu səfərdə böyük anan
Möminə xatının qəbrini də ziyarət edərsən”.
    Romanın “Muğan” adlı bölməsində Nizami “Fəqirəm,
bəxtiyaram” şeirində bir şairin sərvətlə deyil, yalnız xalqın
məhəbbəti ilə bəxtiyar ola biləcəyi qənaətinə gəlir:

    Fəqirəm, bəxtiyaram, sanmayın kim tirə baxtım var,
    Məhəbbət mülkünün soltanıyam, öz tac-taxtım var.
    Bu dəhrin yummuşam göz sərvətindən, xəslətindən mən
    Fəqirəm, feyz alır yüzlərcə hatəm şeir süfrəmdən.

    Nizami Gəncəvi elə bir şair idi ki, onun şeirlərində,
poemalarında əksini tapan ümumbəşəri ideallar onu oxuyan
hər bir kəsi yaxşı mənada təəccübləndirir. Hələ XII əsrdə
humanistlik, insanlıq örnəyi göstərən şair hər birimiz üçün
bu gün də nümunə gücündədir. Məhz buna görədir ki,
Nizami Gəncəvi irsinə ölkəmizdə və onun ayrılmaz hissəsi
olan muxtar respublikamızda həmişə böyük diqqət və
qayğı göstərilir. Ölkə başçısının müvafiq Sərəncamı ilə
“Nizami Gəncəvi ili” elan edilən 2021-ci ildə onun əsərlə-
rindən oxuduğumuz hər bir misra, hər bir cümlə, hər bir
nəsihət yaddaşımızda dərin izlər yaratdı və həyatda bizə
doğru yol göstərdi. Bu baxımdan Naxçıvan Muxtar Res-
publikası Ali Məclisinin Sədri müvafiq Sərəncamı ilə
təsdiq olunmuş “Oxunması zəruri olan kitabların Siyahısı”na
daxil edilən Məmməd Səid Ordubadinin “Qılınc və qələm”
romanı Nizami Gəncəvi dövrünü və həyatını öyrənmək is-
təyənlər üçün qiymətli tarixi mənbələrdən biridir. Onu da
qeyd edək ki, 2018-ci ildə tarixiliyi, əhəmiyyətliliyi  ilə
seçilən “Qılınc və qələm” romanı Naxçıvan Dövlət Musiqili
Dram Teatrında ilk dəfə səhnələşdirilmiş, iyulun 14-də te-
atrsevərlərə təqdim olunmuşdur. Premyeraya baxan Naxçıvan
Muxtar Respublikası Ali Məclisinin Sədri cənab Vasif
Talıbov tamaşanın sonunda əsəri və yeni quruluşu, aktyor
heyətinin ifasını yüksək qiymətləndirmişdir. Bu da klassik
ədəbi irsimizə, milli dəyərlərimizə, mədəniyyətimizə böyük
qayğının ifadəsidir.

- Güntac ŞAHMƏMMƏDLİ 

“Qılınc və qələm” romanı Nizami Gəncəvi dövrünü və həyatını
öyrənmək istəyənlər üçün qiymətli tarixi mənbədir 

2021-ci il “Nizami Gəncəvi ili”dir

  Ədəbiyyat tariximizin görkəmli simalarından olan ədibimiz Məmməd Səid Ordubadi ədəbiyyatın bütün növlərində ya-
zıb-yaratsa da, romanları ilə daha böyük şöhrət qazanmışdır. Ədəbiyyatımızda tarixi romanın banisi olan ədib tarixi
keçmişi, xalqımızın tarixinin mühüm, əlamətdar hadisə və qəhrəmanlarını dərindən öyrənib, duyub, sənətkarlıqla əks
etdirmiş, ədəbiyyatımızda özünəməxsus iz qoymuşdur. Onun tarixi romanlarının sonuncusu “Qılınc və qələm”dir. Dahi
Azərbaycan şairi Nizami Gəncəvinin həyat və yaradıcılığı ətrafında M.S.Ordubadi böyük tədqiqat aparmış, çox qiymətli
əsərlər qələmə almışdır. “Qılınc və qələm” romanını da Nizami Gəncəvinin  800 illik yubileyi münasibətilə yazmışdır. 

    Naxçıvan Dövlət Universiteti
Elmi Kitabxanasında “Pedaqoji
fikir tarixindən” kitabının müəllifi,
tanınmış publisist Reyhan Mirzəzadə
ilə onlayn görüş keçirilib.
    Tədbiri giriş sözü ilə açan uni-
versitetin rektoru, dosent Elbrus
İsayev Azərbaycan və dünya peda-
qoji fikrinin ən zəruri və dəyərli
nümunələri seçilərək toplu halında
oxuculara çatdırılan kitabı yüksək
qiymətləndirib. Bildirilib ki, “Pe-
daqoji fikir tarixindən” kitabı muxtar
respublikanın təhsil ictimaiyyəti
üçün ən dəyərli nəşrlərdən biri, bö-

yük dəyərə malik mütaliə materia-
lıdır. Rektor diqqətə çatdırıb ki,
kitab müəllimlərin pеdаqоji pеşəyə
hаzırlаnmаlаrında, ümumi pеdаqоji
görüşlərinin dаhа dа inkişaf etdi-
rilməsində, tаriхən inkişаf еtmiş
Azərbaycan məktəb və pеdаqоji ir-
sinin öyrənilməsində böyük əhə-
miyyət kəsb edir.
    Tədbirdə publisist Reyhan Mir-
zəzadə muxtar respublikaya sonsuz
sevgi hissini ifadə edərək Naxçıvanla
bağlı xoş xatirələrini bölüşüb. Müəl-

lif “Pedaqoji fikir tarixindən” və
“A.S.Qriboyedov: şair-diplomat”
kitablarının Naxçıvan Muxtar Res-
publikası Ali Məclisinin Sədri cənab
Vasif Talıbov tərəfindən təsdiqlənmiş
“Oxunması zəruri olan kitabların
Siyahısı”na salınmasını böyük se-
vinc və minnətdarlıq hissi ilə vur-
ğulayıb.
    Tədbirdə həm gənclər, həm də
onların təlim-tərbiyəsi ilə məşğul
olan müəllimlərin faydalana biləcəyi
görkəmli maarifpərvər şəxsiyyət-

lərin, elm xadimlərinin, pedaqoqların
pedaqoji görüşləri, təhsil məsələləri
haqqında dəyərli fikirlər səsləndi-
rilib. Tələbələri maraqlandıran su-
alları cavablandıran yazıçı-publisist
yaradıcılığı haqqında danışıb, eyni
zamanda “Aleksandr Sergeyeviç
Qriboyedov: şair-diplomat” əsərin-
dən də bəzi məqamları tədbir işti-
rakçılarının diqqətinə çatdırıb.
    Elmi Kitabxananın direktoru Fa-
riz Əhmədov publisist Reyhan Mir-
zəzadə yaradıcılığı haqqında işti-

rakçılara geniş məlumat verib. Pe-
daqogika üzrə fəlsəfə doktoru, do-
sent Vahid Rzayev və Pedaqogika
və psixologiya kafedrasının müdiri,
psixologiya üzrə fəlsəfə doktoru,
dosent Sevinc Orucova “Pedaqoji
fikir tarixindən” kitabının elmi-pe-
daqoji əhəmiyyətindən bəhs ediblər. 
    Sonda universitetin Tədris və
tərbiyə işləri üzrə prorektoru Rafiq
Rəhimov publisist Reyhan Mirzə-
zadəyə minnətdarlığını ifadə edib.

Naxçıvan Dövlət Universitetinin
Televiziya, mətbuat və 

ictimaiyyətlə əlaqələr bölməsi 

Publisist-politoloq Reyhan Mirzəzadə ilə onlayn görüş olub

    Xalqımızın xalçaçılıqda ifadə olunan dü-
şüncə tarixi xalqın arxaik etnik tarixi ilə üst-
üstə düşür, onun çox əhəmiyyətli hissəsini
təşkil edir. Təsadüfi deyil ki, xalça təsvirlərində
mifoloji məna aləmi, folklor obrazları əsas
ağırlıq mərkəzlərini təşkil edir. Xalça təsvir-
lərində bu obrazların səciyyəvi keyfiyyətlərinin
ümumiləşdirilməsinin şahidi oluruq.
    Xalça sənəti ilk söz sənəti arasından
transfor matik təkamül, həm də etnik düşün-
cələri inkişafın göstəricisi kimi maraq doğurur.
Bu sahələrlə əlaqəli iki istiqamət nəzər-diqqəti
cəlb edir: xalçalarda mifoloji məna aləmi və
folklor obrazları; folklor mətnlərində xalça.
    Deyirlər ki, yuxuda gördüyün xalça yol
deməkdir. Nağıllarımızda da uçan xalçalardan
geniş bəhs olunur. 
    Uçmaq da yolla, səfərlə bağlıdır. Xalq ara-
sında belə bir inam vardır ki, uşaq həmişə
xalça üstündə dolanarsa, gözləri işıqlı olar,
uzağı yaxşı görər. Eyni inamın izləri “Koroğlu”
dastanında da vardır. Naxçıvandan toplanmış
bayatılarda deyilir:

    Araçqının zəri var,
    Butası var, zəri var.
    Naxçıvan xalçasının
    Yurduna bənzəri var.

    Xalça sal qarış-qarış,
    Güllü, butalı naxış.
    Baxdım özüm itirdim –
    Bu nə sirr, bu nə baxış.

    Görkəmli alim Kamil Vəliyev yazır: “Bizim
elin dürlü-dürlü xalçaları var, hərəsinin də öz
naxışı, öz gözəlliyi. Qarabağ xalçası, Şirvan
xalçası, Naxçıvan xalçası, Təbriz xalçası,
Quba xalçası...” 
    Bu gün də həmin ənənələrə həssaslıqla
yanaşılır. Naxçıvan şəhərində 1998-ci ilin
fevral ayından Dövlət Xalça Muzeyi fəaliyyət
göstərir. Cəmi 377 eksponatla fəaliyyətə baş-
lamış muzeydə indi 4000-ə yaxın artıq maddi
mədəniyyət nümunəsi toplanıb, mühafizə olu-
nur. Muzeyin ekspozisiyası XVIII-XIX əsr-
lərdən başlamış bu günə qədərki, yəni 300
illik bir dövrü əhatə edir. Burada xalçaçılığın
inkişaf yolu xronoloji ardıcıllıqla izlənilir:
Keçə bu sahədə ilk nümunələrdəndir. Bildi-
yimiz kimi, o, yunu döymə üsulu ilə hazırlanır.
Yun yerə sərilir, üzərinə su çilənir, əlavəsi
alınır, bükülür, döyülür. Sonra isə həsirtoxuma
sənəti formalaşmışdır. Həsir telləri bir-birinə
keçirtmə üsulu ilə toxunur.
    Xalçalar öz texnologiyasına görə xovlu
və xovsuz olmaqla, iki yerə ayrılır. Xalça
muzeyində palaz, cecim, kilim, sumax, şəddə
və başqa xovsuz məmulatlar da toplanıb.
    Palazın əriş və arğacları sadə olur. Bəzəkləri
də sadə formalıdır. Yundan, pambıqdan, bəzən
də ipəkdən toxunur. Cecimin də əriş və ar-
ğacları sadə olur. Şaquli istiqamətdə enli və
ensiz zolaqlar cecim üçün səciyyəvidir. Bəzən
üzərinə həndəsi elementlər də salınır.
    Kilim ölçülərinin böyüklüyü ilə seçilir. Nə-
bati motivli güllər, rombvari qarmaqlı ele-
mentlər, şux rənglər kilim üçün xarakterikdir.
    Sumax qayıq adlı texniki üsulla toxunur.
Medalyonlar, heyvan və quş təsvirləri ilə bə-
zədilir. Kənar haşiyə ilə əhatələnir.
    Süjetli olan şəddədə bəzən heyvan təsvir-
lərinə də rast gəlirik.
    Xalçaçılıqda müxtəlif heyvan təsvirlərinə
müraciət, şübhəsiz ki, dünyagörüşlə bağlıdır.
Məsələn, görkəmli yazıçı Yusif Vəzir Çə-
mənzəminli “Qızlar bulağı” romanında qoçun
müqəddəs heyvan sayıldığını, ona itaət edil-
diyini xüsusi qeyd edirdi:

Gəldik çeşməyə
Sudan içməyə.
Ağca qoçlara 
Təzim etməyə.

Eləcə də qurd, əjdaha, quş təsvirləri
xalçalarda mənalı elementlər kimi xüsusi
funksiya daşıyır. Naxçıvan Dövlət Xalça

Muzeyindəki eksponatlar bütün bunlar barədə
canlı təsəvvür yaradır. 
    Qeyd etməliyik ki, Azərbaycanda 4 əsas
xalçaçılıq məktəbindən biri də Təbriz-Naxçıvan
məktəbi hesab olunur. Coğrafi mövqe bu
məktəbə məxsus sənət örnəklərinin naxışlarına,
kompozisiyasına, rəng və texniki xüsusiy-
yətlərinə əhəmiyyətli dərəcədə təsir göstərmiş,
spesifik cəhətləri müəyyənləşdirmişdir.
    Naxçıvan xalçaları işlənmə texnikası və
bədiiliyinə görə iki qrupa ayrılır: həndəsi və
nəbati naxışlı xalçalar.
    Birinci qrup xalçalarda həndəsi fiqurlar,

romb, günəşvari şəkillər, qoç buynuzları əsas
yer tutur.
    İkinci qrup xalçalarda isə nəbati naxışlar,
gül-çiçək təsvirləri, buta motivləri əsasdır.
    Xovsuz xalçaların, xüsusən cecimin əsas
istehsal mərkəzi tarixən Ordubad olmuşdur.
Burada ipək liflərdən toxunan dəvə karvanı
daim dövr edən əbədi həyatın, ömür karvanının
simvoludur. Romb və qarmaq formalı həndəsi
naxışlar əkin sahələrini, bolluğu rəmzləndi-
rirdilər. Bütün bunlar isə Ordubadın həyatı,
gün-güzəranı ilə sıx bağlı idi.
    Mənbələrdə göstərildiyi kimi, Ordubad
yüksəkkeyfiyyətli ipəyi ilə bütün Qafqazda
məşhur olmuşdur. Ordubad ipəyi İrana, Suri-
yaya, Venesiyaya, Fransaya, Kiçik Asiya ölkə -
lərinə və başqa yerlərə göndərilirdi. Şübhəsiz
ki, Ordubad ipəyindən hazırlanan cecimlər
də gözəlliyi, keyfiyyəti ilə şöhrət qazanmışdı.
    Təbriz-Naxçıvan məktəbinə aid xalçalar,
əsasən, XVIII-XIX-XX əsrləri əhatə edir və
bu xalçalar regionun düşüncə tərzini, tarixini
də özündə cəmləşdirir. Bu baxımdan Xalça
Muzeyində nümayiş etdirilən “Abbas Mirzə”
adlı xovlu xalça maraq doğurur. Xalça süjet-
lidir, vaxtilə Naxçıvanda möhtəşəm bir qala
olan Abbasabad qalasının mühafizəçisi, vəliəhd
Abbas Mirzənin şərəfinə toxunub. Miniatür
janr formasında olan bu xalça maraqlı texnoloji
qaydada toxunmuşdur. Xalçanın üzərində ya-
zılmışdır:
    Şükür olsun Allaha,
    Ölmüş olan canlar 
    Təkrar cana gəldi,
    Əbədi müddət vəliəhd 
    Azərbaycana gəldi.
    “Ələmli” xovlu xalça XVIII əsrə aid edilir.
Xalçanın sağında və solunda dünya ağacı
təsvir olunmuşdur. Xalçanın aşağı və yuxarı
hissələrində qara rənglərlə təsvir olunmuş
ələmlər verilmişdir. Xalça İslam dünyasında
qəbul olunan beş müqəddəsin (Həzrəti Pey-
ğəmbərimizin, Əli, Fatimə, Həsən və Hüsey-
nin) adı ilə bağlıdır.
    Xovlu “Ordubad xalçası” da öz quruluşu
ilə diqqəti cəlb edir. XX əsrə aid edilən bu
xalça Ordubadda toxunub. Xalça nəbati na-
xışlarla bəzədilib. Ordubad təbiətinin füsunkar
gözəlliyi xalçanı baxımlı edir.
    “Ovçuluq” adlı xalça XVIII əsrə aiddir.

Naxışlarla bəzədilib. Çoxbucaqlı təsvirlər,
keçi və ov təsvirləri, ortadakı qoç buynuzları
təsir qüvvəsini xeyli artırır.
    Naxçıvan Dövlət Xalça Muzeyində tikmələr
də hifz olunur. Qanovuz, darayı, mahud, məx-

mər, kətan, pambıq parçalar üzərində ipək,
yun saplarla işlənən tikmələrdəki zəngin naxış
motivləri, nəbatat, heyvanat aləminin, məişət
aləminin təsvirləri böyük maraq doğurur.
    Naxçıvanda güləbətin, təkəlduz, doldurma,
örtmə, cınağı, cülmə, toz muncuq, şəbəkə və
başqa tikmə növləri geniş yayılıb.
     Məlumdur ki, xalçaların üzərindəki
naxış və obrazların öz mənaları vardır.
Eləcə də rənglər müxtəlif məna ça-
larlarına malikdir. Tədqiqatçıların fik-
rincə, ağ rəng saf ürəyi, səmimiliyi,
məsumluğu, günahsızlığı, şadlığı, fə-
rəhi; qırmızı ehtirası, məhəbbəti, həm
də utancaqlığı; sarı şöhrəti, dəbdəbəni,
vəfasızlığı; mavi möminliyi, müdrikliyi,
hikməti; qara hüzn-kədəri, matəmi,
dərdi, ələmi; açıq-qırmızı hakimiyyəti,
qüdrəti, əzəməti; çəhrayı gəncliyi, zərifliyi;
yaşıl ümidi; bənövşəyi saf məhəbbəti; lilə rəngi

müdrikliyi, səmimiliyi, əzəməti; narıncı şöh-
rətpərəstliyi; boz kədəri, dalğınlığı, xəyal-
pərəstliyi; tünd çəhrayı dərin hüznü; solğun
sarı qocalığı mənalandırır və ifadə edir.

Deməliyik ki, xalçalarımızda bu rəng ça-
larlarından böyük sənətkarlıqla istifadə olun-
muşdur. Bu baxımdan kələflərin boyanılması
da mühüm şərtdir. Kamil Vəliyev yazır ki,
boyaqçılıq elimizin qədim sənətlərindəndir.
Xalçanın gözəl çıxması boyaqçının boya-
ğından asılıdır. Hələ qədimdən boyaqçı evi
qonaqlı-qaralı olub, bərəkət evi olub.

Qədimlərdən çiçəklərdən, ağac qabığın-
dan, tut kökündən, boyaqotundan boya

alardılar. Doğulub böyüdüyüm kənddə evlərin
əksəriyyətində hana qurar, xalça, kilim, gəbə,
cecim toxuyardılar. Bu gözəl sənəti indi də
davam etdirənlər çoxdur.

     Qoyunları qırxar, yunları təmiz yuyar, daraqla
darayar, cəhrədə əyirər, ip kələfləri hazırlayardılar,
boyanandan sonra gəbəlik, kilimlik, cecimlik,
xalı-xalçalıq kələfləri ayırardılar. Ayrıca boyaq
qazanları olardı. İplər həmin qazanda boyadıl-
dıqdan sonra günün qabağına sərilərdi.
    Xalçanın texnologiyasında bütün bunlar
çox əhəmiyyətli mərhələlərdir; burada ənənə
və təcrübənin də xüsusi rolundan danışmaq
lazım gəlir. Onu da qeyd edək ki, xalça ustaları
toxunuş zamanı əl işlərinin üzərində gözəgəlimli
fon yaradırlar, həmin fonda ilmələrlə söz ya-
zırlar. Adına xalça toxunan adamın, ya da öz
adlarını, xalçanın toxunduğu tarixi, yaşadıqları
ərazinin adını qeyd etməkdə onlar müxtəlif
məqsədlər daşıyırlar. Bunun bir əhəmiyyəti

də orasındadır ki, xalçaçılarımızın adı müxtəlif
yerlərdə tanınır, onların yaratdıqları ənənələr,
özünəməxsusluqlar tez müəyyənləşdirilir.
    Bu əl işləri Naxçıvanda bir sənət abidəsi
hesab olunur. Onların toxunma yeri və tarixi
də bu baxımdan maraq doğurur. Naxçıvanda
xalça toxunan hanalar palıd ağacından yonulub
hazırlanırdı. İki baş ağacından istifadə olu-
nurdu. Baş ağaclarından biri yuxarıya, digəri
aşağıya qoyulurdu. Kücü ağacı ipləri birləşdirir,
xalça toxunuşunda onun da mühüm rolu
vardır. İpləri qaldırıb-endirmək üçün istifadə
edilən ağac dal ağacı adlanır. Xalça ustaları
həvə, bıçaq və qayçıdan istifadə edirlər.
    Toxunma zamanı da müxtəlif adətlərə əməl
olunur. Bu isə inanclarımızla bağlıdır. Məsələn,
toxunma başlayan zaman üstünə qədəmi
uğurlu adamın gəlməsi mühüm şərtdir. Xalça
toxunan evə gələn qonum-qonşu xələt və ya
şirniyyat gətirir.

Naxçıvanda toxuma sənətkarlığı özünəməxsus
xüsusiyyətlərə malikdir

    Ta qədimlərdən xalçaçılıq sənəti milli özünüdərk və milli özünüifadə vasitəsi kimi mühüm
dəyərə malikdir. Uzun bir inkişaf yolu keçən xalçaçılığın tarixi, tədqiqatçıların fikrincə, çox
qədimdir. Azərbaycanda formalaşan çoxsaylı xalçaçılıq məktəbləri, yaranan köklü ənənələr
araşdırıcıların bu qənaətinə haqq qazandırır ki, Azərbaycan xalçaçılığının tarixi xalqımızın
tarixi qədər qədimdir.

Milli dəyərlərimizi öyrənək və yaşadaq

  Göründüyü kimi, xalçaçılıq sənəti Azərbaycanda həmişə yüksək dəyərləndirilib. Məhz
elə bunun nəticəsidir ki, burada toxunan xalı-xalçalar əsl sənət özəyinə çevrilib. Danılmaz
faktdır ki, dünyanın bir çox muzeylərində Azərbaycan xalçaları hifz olunur, nümayiş
etdirilir. Tədqiqatlar göstərir ki, Naxçıvan xalçaçılıq məktəbinə məxsus nümunələr
sənətkarlıq baxımından çox yüksək qiymətləndirilir.

Sədaqət NEMƏTOVA
Naxçıvan Dövlət Universitetinin dosenti

     “Naxçıvan” Universitetinin Beynəlxalq əlaqələr şöbəsinin müdiri Rəcəb Cəfərli Avropa
Komissiyasının maliyyələşdirdiyi ECARErasmus+ layihəsi çərçivəsində 22-26 noyabr 2021-ci

il tarixlərdə layihə tərəfdaşlarının nümayəndə-
lərindən ibarət heyət ilə Fransada səfərdə olub.
Layihə çərçivəsində təşkil edilmiş səfərdə Azər-
baycan Respublikasının Təhsil Nazirliyi, Bakı
Biznes Universitetinin rektoru və digər tərəfdaş
universitetlərin prorektor və rəhbər heyətindən
ibarət 30 nəfərlik nümayəndəsi iştirak edib. İş-
güzar görüşlər Fransa Rektorlar Konfransı (CPU)
və Fransa Beynəlxalq Təhsil Mərkəzinin (FEI)

təşkilatçılığı ilə həyata keçirilib. Görüşlər çərçivəsində CPU-nun Beynəlxalq əlaqələr üzrə ko-
ordinatoru, Rouen Universitetinin keçmiş rektoru Jean Luc Nahel Fransa təhsil sistemi və
CPU-nun ali təhsildə rolu  barədə ətraflı məlumat verib. Görüşün üçüncü günündə Fransa Ali
Təhsil, Tədqiqat və İnnovasiya Nazirliyinin nümayəndəsi Manuel Bouard Azərbaycan Təhsil
Nazirliyinin nümayəndəsi Nicat Məmmədli ilə birlikdə Fransa Təhsil Nazirliyi və CPU
arasında əməkdaşlıq və koordinasiya məsələləri barədə iştirakçılarla geniş müzakirələr aparıb. 
    Sonra CPU-da üzvlük, strateji planlama, qərar qəbul etmə prosesləri, maliyyələşmə me-
xanizmləri və sair kimi məsələlər haqqında fikir mübadiləsi həyata keçirilib. 
    Tədbirin son günündə Fransanın ən qədim universitetlərindən biri olan Sorbon Universitetinə
səfər təşkil edilib. Səfərdə iştirak edən Bakı Biznes Universitetinin rektoru İbad Abbasov
CPU-nun medalı ilə təltif olunub. 
    Səfər çərçivəsində Azərbaycan universitetlərindən olan heyət Azərbaycanın görkəmli
siyasi və dövlət xadimi, Azərbaycan Xalq Cümhuriyyətinin banilərindən biri olan Azərbaycan
Xalq Cümhuriyyəti Parlamentinin sədri Əlimərdan bəy Topçubaşov və Ceyhun Hacıbəylinin
məzarını ziyarət edib. Bundan başqa, nümayəndə heyəti Azərbaycan-Fransa Mədəniyyət
Evində təşkil edilən tədbirdə iştirak edib.

“Naxçıvan” Universitetinin mətbuat xidməti

“Naxçıvan” Universitetinin əməkdaşı 
beynəlxalq layihədə iştirak edib

İtmişdir
Şərur rayonunun Mahmudkənd sakini Şəfiyev İldırım Məmməd oğ-

lunun adına verilmiş JN-1064 inventar nömrəli torpağa mülkiyyət hüqu-
quna dair dövlət aktı itdiyindən etibarsız sayılır. 

***
Şərur rayonunun Mahmudkənd sakini Şəfiyev Şahin İldırım oğlunun

adına verilmiş 102013008207 reyestr nömrəli torpaq sahəsinin plan-ölçüsü
və çıxarışı itdiyindən etibarsız sayılır. 

*** 
Sədərək rayonunun Sədərək kəndində Qafarov Elxan Salman oğlunun

adına olan JN-2171A inventar nömrəli “Torpağın mülkiyyətə verilməsinə
dair şəhadətnamə” itdiyindən etibarsız sayılır. 

*** 
Sədərək rayonunun Sədərək kəndində Qafarova Ahuzər Salman qızı-

nın adına olan JN-2170 inventar nömrəli “Torpağın mülkiyyətə verilməsinə
dair şəhadətnamə” itdiyindən etibarsız sayılır. 


